
Ky publikim është një ekstrakt i raportit vjetor të 
Agjencisë së Bashkimit Evropian për të Drejtat 
Themelore (FRA), Fundamental Rights Report 2025 
(Raporti për të drejtat themelore, 2025). Ai paraqet 
zhvillime kryesore të caktuara lidhur me të drejtat 
themelore gjatë vitit 2024, si dhe gjetjet kryesore 
dhe opinionet e FRA-së nga kapitujt e raportit. 
Këto përfshijnë zgjedhjet, dhunën me bazë gjinore 
dhe Kartën e të Drejtave Themelore të Bashkimit 
Evropian. Opinionet e FRA-së përshkruajnë qëndrimin 
e agjencisë dhe përbëjnë thirrje për veprim. Ato 
përcaktojnë zgjidhje praktike për të ardhmen për 
Komisionin Evropian, shtetet anëtare të BE-së dhe 
Këshillin e Evropës, ndër të tjera, për adresimin e 
problematikave të lidhura me të drejtat themelore.

HYRJE

Ky raport përmbledhës është një ekstrakt i raportit vjetor të Agjencisë 
së Bashkimit Evropian për të Drejtat Themelore (FRA), Fundamental 
Rights Report 2025 (Raporti për të drejtat themelore, 2025). Ai paraqet 
zhvillimet kryesore të caktuara lidhur me të drejtat themelore gjatë vitit 
2024, si edhe gjetjet kryesore dhe opinionet e FRA-së nga kapitujt e 
raportit. Këto përfshijnë zgjedhjet, dhunën me bazë gjinore dhe Kartën 
e të Drejtave Themelore të Bashkimit Evropian. Opinionet e FRA-së 
përshkruajnë qëndrimin e agjencisë dhe përbëjnë thirrje për veprim. Ato 
përcaktojnë zgjidhje praktike për të ardhmen për Komisionin Evropian, 
shtetet anëtare të BE-së dhe Këshillin e Evropës, ndër të tjera, për 
adresimin e problematikave të lidhura me të drejtat themelore.

Gjatë vitit 2024, ndryshimet gjeopolitike, si edhe zhvillimet legjislative 
dhe shoqërore, ushtruan presion mbi të drejtat themelore në BE. Politika 
përçarëse e identitetit kontribuoi në rritjen e niveleve të racizmit dhe 
urrejtjes. Pasojat e kësaj i vuajnë persona me prejardhje të ndryshme 
etnike dhe komunitetet fetare. Vazhdon përhapja e gjuhës së urrejtjes 
dhe përmbajtjes së dëmshme në internetpa asnjë kontroll. Ndryshimet 
digjitale dhe zhvillimet e Inteligjencës Artificiale (AI) me ritme të shpejta 
rrezikojnë t’i thellojnë më tej pabarazitë ekzistuese. Incidentet si pasojë 
e të cilave mijëra persona kanë humbur jetën në det dhe akuzat për 
keqtrajtim në pikat kufitare ngrenë shqetësime lidhur me trajtimin e 
azilkërkuesve dhe emigrantëve. Këto prirje paraqesin kërcënim ndaj 
vlerave demokratike dhe barazisë, duke rrezikuar të drejtat themelore 
të njerëzve.

Pavarësisht sfidave të hasura gjatë vitit 2024, ka pasur edhe zhvillime 
pozitive. BE-ja ka miratuar legjislacion për rregullimin e hapësirave në 
internet dhe të Inteligjencës Artificiale, me synimin për të siguruar një 
mjedis digjital që respekton të drejtat themelore. Zgjedhjet evropiane 
të vitit 2024 shënuan një moment kyç për BE-në, duke sjellë nisjen e 
një mandati të ri. Parlamenti i ri Evropian, Komisioni i ri Evropian dhe 
prioritetet e reja strategjike sjellin një fokus të ri për BE-në për pesë 
vitet e ardhshme.

Përmbledhja e Fundamental Rights Report 2025 (Raporti për të drejtat 
themelore, 2025) paraqet zhvillime kryesore të caktuara që kanë ndikuar 
tek të drejtat themelore gjatë vitit 2024. Kërkimet nga FRA-ja të publikuara 
në vitin 2024 japin njohuri të reja mbi barazinë dhe përvojat jetësore, të 
nxjerra nga anketimet e zhvilluara me qytetarë anembanë BE-së.

Ky dokument përmbledh gjetjet e kërkimeve dhe thekson legjislacionin 
e ri me rëndësi në fushën e të drejtave themelore, siç janë ligjet e reja 
në lidhje me inteligjencën artificiale dhe ato në fushën e migracionit. 
Këto tema dolën në pah nga kërkimet dhe analiza e FRA-së lidhur me 
çështjet e të drejtave themelore, si dhe nga puna që FRA-ja kreu gjatë 
vitit 2024. Vendimi për të përfshirë tema të caktuara u mor gjithashtu 
duke marrë parasysh çështjet që janë me interes për njerëzit në BE, sipas 
anketimeve më të fundit të popullsisë në tërësi.

PËRCAKTIMI I KONTEKSTIT: TË DREJTAT 
THEMELORE NË NJË PEIZAZH POLITIK DINAMIK

Të drejtat themelore nën presion

Kushtet socio-ekonomike mbizotëruese, ndryshimet gjeopolitike në 
shkallë ndërkombëtare dhe konfliktet i kanë vënë nën presion të drejtat 
themelore në BE. Viti u karakterizua nga vazhdimi i konfliktit në Lindjen 
e Mesme dhe agresioni rus në vazhdimësi ndaj Ukrainës.

Mbi 4 milionë persona të zhvendosur nga Ukraina vazhdojnë të qëndrojnë 
në BE dhe gëzojnë të drejtën për qëndrim të ligjshëm dhe qasje në 
punësim, strehim, ndihmë juridike, arsim dhe kujdes shëndetësor (1). 
Lufta në Gaza ka vijuar me intensitet dhe ka kontribuuar në rritjen e 
antisemitizmit (2) dhe urrejtjes ndaj myslimanëve në BE (3). Ndikimi i saj 
shfaqet në formën e racizmit, diskriminimit dhe polarizimit (4). Rënia e 
regjimit të Assad-it në fund të vitit 2024 bëri që disa vende të BE-së të 
rishqyrtonin politikat e tyre lidhur me refugjatët dhe emigrantët sirianë. 
Ndërsa disa syresh shqyrtuan mundësinë e kthimeve apo nismave për 
riatdhesim të vullnetshëm, disa të tjera e pezulluan vendimmarrjen lidhur 
me kërkesat për azil. Në konkluzionet e tij të datës 19 dhjetor 2024, 
Këshilli Evropian riafirmoi thirrjen e Komisionerit të Lartë të Kombeve 
të Bashkuara për Refugjatët për kthimin e sigurt, të vullnetshëm dhe 
dinjitoz të refugjatëve sirianë (5).

Ndikimi i përbashkët i këtyre sfidave të jashtme në BE është i qartë, 
pasi 44% e njerëzve në Evropë janë të mendimit se arritja e paqes dhe 
qëndrueshmërisë do të ndikonte tejet pozitivisht në jetët e tyre, sipas 
gjetjeve të anketës së Eurobarometrit të zhvilluar së fundmi (6).

Racizmi, diskriminimi, ngacmimet e nxitura nga paragjykimet dhe krimet 
e urrejtjes janë bërë pjesë e realitetit të përditshëm për shumë njerëz. 
Pabarazia vijon të disavantazhojë njerëz me prejardhje të ndryshme 
etnike dhe fetare. Respektimi i barazisë dhe mosdiskriminimit janë vlera 
themelore të BE-së, të sanksionuara në Kartën e të Drejtave Themelore 
të BE-së, dhe janë objekt i detyrimeve me forcë ligjore detyruese në 
bazë të së drejtës së BE-së. Megjithatë, provat e mbledhura nga FRA-ja 
dhe të paraqitura në këtë përmbledhje tregojnë për ekzistencën e një 
tendence të vazhdueshme racizmi dhe diskriminimi. Sipas kërkimeve të 
FRA-së, hebrenjtë, myslimanët, njerëzit me ngjyrë dhe romët preken në 
shkallë të konsiderueshme nga kjo dukuri, ashtu si dhe emigrantët dhe 
personat LGBTIQ (lezbikë, gej, biseksualë, transgjinorë, interseks dhe 
jobinarëKjo tendencë tregohetdhe thellohet më tej nga përmbajtjet fyese 
në internet që shënjestrojnë këto grupe në platformat e mediave sociale.

Përmbajtja e urrejtjes mund të përhapet me shpejtësi në internet dhe 
është e vështirë që t’i nënshtrohet rregullimit, gjë që e vështirëson 
edhe më shumë sfidën. Në mënyrë joproporcionale, gratë janë më të 
shënjestruara nga urrejtja në internet, e cila manifestohet shpeshherë 
në formë denigrimi dhe përmbajtjesh të seksualizuara (7).

Në këtë kontekst, njerëzit anembanë BE-së vijuan të përballen me 
vështirësi financiare për shkak të kushteve të vështira socio-ekonomike. 
Kostoja e jetesës është një nga shqetësimet kryesore për qytetarët 
evropianë, siç tregohet në sondazhin e Eurobarometrit për vitin 2024 (8).

Ndonëse jo të gjithë janë njësoj të prekur, rritja e çmimeve të energjisë 
ka një ndikim të gjerë te pjesa më e madhe e popullsisë. Shumë individë 
dhe familje hasin vështirësi në menaxhimin e shpenzimeve të tyre dhe një 
numër gjithnjë e më i madh e kanë të vështirë të përmbushin nevojat bazë 
(9). Për shembull, varfëria energjetike prek në mënyrë joproporcionale ata 

që janë tashmë në rrezik varfërie dhe thellon pabarazitë ekzistuese për 
grupet e disavantazhuara. Për të luftuar ndryshimet klimatike, duke marrë 
gjithashtu parasysh se shumë njerëz po përballen me rritje të çmimeve, 
FRA-ja i bëri thirrje BE-së dhe shteteve të saj anëtare për të siguruar 
që planet e tyre kombëtare për klimën dhe energjinë t’i përmbahen 
angazhimit të axhendës 2030 “për të mos lënë askënd pas” (10).

Së fundmi, në një riorganizim politik global, shumë vende të botës mbajtën 
zgjedhje në vitin 2024, duke zgjedhur liderë të rinj e duke tronditur 
themelet e rendit botëror. Në disa axhenda politike, të drejtave themelore 
mund të mos u jepet vendi i duhur. Udhëheqjet e reja sjellin me vete 
pasiguri, përfshirë këtu edhe ndryshimet në administratën e re të BE-
së. Zgjedhjet evropiane të vitit 2024 ishin gjithashtu një moment kritik 
ndryshimi për BE-në, duke shënuar një drejtim të ri. Prioritetet e reja të 
BE-së dhe këto zhvillime do të trajtohen në seksionin vijues.

Të drejtat themelore në prioritetet e reja të BE-së

2024 ishte një vit ndryshimesh politike për BE-në. Zgjedhjet e qershorit 
krijuan një Parlament Evropian të ri, me liderë dhe anëtarë të rinj, si 
dhe një Komision Evropian dhe një legjislaturë të re, me prioritete të 
reja për BE-në.

Dokumentet politike strategjike të publikuara nga institucionet e BE-së 
japin një ide të asaj që pritet të ndodhë gjatë pesë viteve të ardhshme 
në ciklin e ri politik. Prioritetet e BE-së shpalosen gjithashtu në Axhendën 
Strategjike të Këshillit Evropian për periudhën 2024–2029 (11), në udhëzimet 
politike të Presidentes von der Leyen (12) dhe në letrat e misionit drejtuar 
komisionerëve (13). Në këto dokumente vërehen si përpjekje të shtuara 
për mbrojtjen e të drejtave themelore, ashtu edhe fusha ku mund të 
ketë mangësi.

BE-ja ka tre prioritete sipas axhendës strategjike, ku secila prej tyre 
mund të ndikojë tek të drejtat themelore si pozitivisht, ashtu edhe 
negativisht (14). Së pari, BE-ja po i jep përparësi ruajtjes së një Evrope 
të lirë dhe demokratike, ndër të tjera duke mbrojtur vlerat e BE-së 
dhe duke u qëndruar besnike atyre në nivel global. Ky prioritet lidhet 
drejtpërdrejt me respektimin e të drejtave themelore të përcaktuara në 
Kartë, duke përfshirë edhe lirinë e shprehjes (neni 11) dhe të drejtën për 
organizim dhe tubim paqësor (neni 12), të cilat janë thelbësore për një 
shoqëri demokratike. Kapitulli 1 i Raportit për të Drejtat Themelore, 2025, 
“Respektimi i të drejtave themelore në procesin zgjedhor”, e trajton më 
gjerësisht mbrojtjen e vlerave demokratike dhe të drejtave themelore.

BE-ja është gjithashtu në procesin e anëtarësimit në Konventën Evropiane 
për të Drejtat e Njeriut. Kjo do të sigurojë një uniformitet më të gjerë në 
respektimin e të drejtave të njeriut si nga shtetet anëtare të BE-së, ashtu 
edhe nga vetë BE-ja (15), duke garantuar të drejtat themelore të individëve.

Prioriteti i dytë ka të bëjë me ruajtjen e një Evrope të fortë dhe të sigurt, 
ndër të tjera përmes forcimit të sigurisë dhe mbrojtjes, zbatimit të një 
qasjeje gjithëpërfshirëse ndaj migracionit dhe menaxhimit të kufijve 
dhe përgatitjes për një valë tjetër zgjerimi. Ndonëse siguria përbën një 
parakusht të nevojshëm për gëzimin e të drejtave dhe lirive, ka tregues 
se ndryshimet në këtë fushë mund të ushtrojnë presion mbi të drejtat 
themelore.

Për shembull, intensifikimi i kontrolleve kufitare dhe menaxhimi i 
migracionit duhet të jenë në përputhje me të drejtat themelore. Rreziku 
i keqtrajtimit në kufij është një çështje e ditur, të cilën FRA-ja e ka 
dokumentuar vazhdimisht. Seksioni “Migracioni dhe azili në kufijtë e 
jashtëm të BE-së” e trajton atë më gjerësisht. Kjo kërkon mbikëqyrje të 
kujdesshme dhe reagime në përputhje me detyrimet e BE-së dhe ato 
ndërkombëtare për arritjen e ekuilibrit të duhur midis shtimit të masave 
të sigurisë dhe respektimit të të drejtave të njerëzve për t’u trajtuar në 
mënyrë dinjitoze dhe për të mos iu nënshtruar trajtimeve çnjerëzore 
ose degraduese.

Një tjetër zhvillim që ka të bëjë me sigurinë është prioritizimi i sigurisë 
së qytetarëve, si nga kërcënimet në internet ashtu edhe nga ato offline. 
Ky mund të jetë një hap drejt adresimit të problematikave të urrejtjes 
në internet dhe përmbajtjes së dëmshme në mediat sociale, siç trajtohet 
në seksionin “Racizmi, krimet e urrejtjes dhe diskriminimi”. Siguria në 
internet trajtohet gjithashtu në Kapitullin 2 të Fundamental Rights Report 
2025 (Raporti për të drejtat themelore, 2025), “Mbrojtja e grave viktima 
të krimit”, në lidhje me urrejtjen në internet, e cila shënjestron më së 
shumti gratë.

Prioriteti i tretë dhe i fundit fokusohet te nxitja e një Evrope të begatë 
dhe konkurruese, ndër të tjera përmes realizimit të tranzicionit të gjelbër 
dhe atij digjital. Fokusi te konkurrueshmëria në ekonomi mund të ngjallë 
debate lidhur me rregullimin dhe detyrimet, të cilat mund të paraqesin 
sfida për respektimin e të drejtave themelore. Për shembull, prioritizimi 
i rritjes mund të dobësojë mbrojtjen e të drejtave për punëtorët ose 
konsumatorët dhe zgjerimi i teknologjive digjitale në shoqëritë tona mund 
të vendosë në rrezik një sërë të drejtash, si dhe të ngrejë shqetësime 
lidhur me privatësinë dhe mbrojtjen e të dhënave.

Ndryshimet për t’iu përshtatur ndryshimeve klimatike dhe për t’i zbutur 
ato mund të ndikojnë jo vetëm te bota e biznesit, por edhe tek ata që 
ndodhen në vështirësi përballë kostove gjithnjë e më të larta të jetesës. 
Kalimi drejt një tranzicioni të drejtë do të ndikojë te vendet e punës në 
shumë sektorë të ndryshëm dhe do të prekë të ardhurat e njerëzve. 
Përmbushja e këtyre objektivave nënkupton integrimin efektiv të të 
drejtave themelore te të gjitha nismat e propozuara në këto fusha për 
përmbushjen e objektivave politike, të njohura gjithashtu si angazhimi 

“për të mos lënë askënd pas”. Shembuj konkretë jepen në publikimin e 
fundit të FRA-së për garantimin e pajtueshmërisë me të drejtat themelore 
në Paktin e Gjelbër Evropian (16).

Si pjesë e Paktit të Gjelbër Evropian, BE-ja prezantoi rregulla të reja 
në lidhje me të drejtat e njeriut, qëndrueshmërinë dhe praktikat e 
përgjegjshme të biznesit (17). Këtu përfshihet direktiva e vigjilencës së 
duhur të shoqërive tregtare për qëndrueshmërinë (CSDDD) (18), direktiva e 
raportimit të shoqërive tregtare për qëndrueshmërinë (19) dhe rregullorja 
e taksonomisë së BE-së (20).

Megjithatë, ndryshimet e propozuara do të kenë ndikim te këto rregulla. 
Ndryshimi i objektivave politike pas zgjedhjeve evropiane dhe ngjarjet 
globale të mëvonshme kanë ushtruar presion mbi këto rregulla. Në kuadër 
të një plani për të përmirësuar konkurrueshmërinë evropiane, më 8 nëntor 
2024, Presidentja e Komisionit Evropian, Ursula von der Leyen, shpalli 
planet për thjeshtimin e rregullave të BE-së lidhur me raportimin për 
qëndrueshmërinë, duke i konsoliduar dhe lehtësuar ato (21). Më 29 janar 
2025, Komisioni prezantoi Busullën e Konkurrueshmërisë për të udhëhequr 
politikat gjatë mandatit 2024-2029, duke shpallur “Paketën Legjislative 
për Qëndrueshmërinë” si të parën nga një seri paketash legjislative 
thjeshtësuese. Ajo synon të thjeshtojë kërkesat lidhur me raportimin 
për qëndrueshmërinë, si edhe vigjilencën e duhur për qëndrueshmërinë 
dhe taksonominë. Më 26 shkurt 2025, u shpall thjeshtimi i parë, duke 
propozuar ndryshime thelbësore në CSDDD dhe në direktivën e raportimit 
të shoqërive tregtare për qëndrueshmërinë.

Ndonëse u prezantuan si një mjet për lehtësimin e barrve rregullatore mbi 
bizneset, një pjesë e këtyre ndryshimeve – nëse miratohen – rrezikojnë të 
dobësojnë mbrojtjen e të drejtave të njeriut dhe të mjedisit. Në kohën e 
hartimit të këtij raporti, institucionet kompetente të BE-së janë ende në 
diskutime e sipër lidhur me këto propozime. Mbetet për t’u parë sesi do 
të ndikojnë ndryshimet e propozuara te mbrojtja e të drejtave të njeriut 
në bazë të CSDDD-së – si dhe në çfarë mase janë këto ndryshime në 
përputhje me parimin e vigjilencës së duhur në fushën e të drejtave të 
njeriut, siç sanksionohet te Parimet Udhëheqëse të Kombeve të Bashkuara 
për Biznesin dhe të Drejtat e Njeriut (22) dhe tek udhëzimet e Organizatës 
për Bashkëpunim Ekonomik dhe Zhvillim.

Me pak fjalë, udhëheqja e re politike e disa vendeve, duke përfshirë edhe 
vende të BE-së, po vepron në një mjedis ndërkombëtar tejet të luhatshëm 
dhe të paparashikueshëm. Kjo sjell pasiguri për shkak të ndryshimeve 
të mundshme të politikave lidhur me të drejtat themelore. Prioritetet e 
reja të BE-së mund ta forcojnë ose ta dobësojnë mbrojtjen e të drejtave 
themelore. Ndonëse këto prioritete të reja – mbrojtja e demokracisë, rritja e 
sigurisë dhe sigurimi i një Evrope të begatë dhe konkurruese – përfaqësojnë 
një vijimësi progresi në disa fusha, ato paraqesin njëkohësisht edhe sfida 
të reja. Fokusi te siguria dhe konkurrueshmëria, së bashku me përpjekjet 
më të gjera për thjeshtësim rregullator, mund të cenojnë mbrojtjen e të 
drejtave themelore, veçanërisht në fusha të tilla si të drejtat e njeriut, 
mbrojtja e mjedisit, mbrojtja e të dhënave dhe rregullimi i Inteligjencës 
Artificiale. Bashkërendimi i këtyre prioriteteve me të drejtat themelore 
paraqet një sfidë për periudhën e ardhshme.

Pjesa tjetër e kësaj përmbledhjeje trajton çështje të caktuara kyçe lidhur 
me të drejtat themelore. Ajo fokusohet te çështjet me rëndësi gjatë 
vitit 2024 për sa u përket të drejtave themelore dhe thekson zhvillimet 
legjislative kryesore të vitit 2024 në fushën e digjitalizimit, Inteligjencës 
Artificiale dhe migracionit dhe azilit. Ajo paraqet gjithashtu të dhënat 
e reja të FRA-së të publikuara në vitin 2024 lidhur me nivelet e larta të 
racizmit dhe diskriminimit, dhe përmbyllet me një seksion që parashtron 
perspektivën për vitin 2025 dhe më tej.

TË DREJTAT THEMELORE NË VITIN 2024:  
ZHVILLIMET KRYESORE DHE 
KËRKIMET E FRA-SË

Ky seksion prezanton zhvillimet kryesore të vitit 2024 për sa u përket të 
drejtave themelore. Ai bën një përmbledhje të tendencave kryesore dhe 
analizave të nxjerra nga të dhënat dhe kërkimet që FRA-ja ka publikuar 
gjatë vitit 2024, në tri fusha.

Racizmi, krimet e urrejtjes dhe diskriminimi

Diskriminimi, shpeshherë i shoqëruar me urrejtje dhe racizëm, vazhdon 
të përbëjë shqetësim për shoqërinë e sotme, duke prekur këdo që 
perceptohet si ndryshe nga të tjerët. Gjuha e urrejtjes dhe ngacmimi, 
përfshirë këtu edhe krimet e urrejtjes dhe krimet që përfshijnë dhunë 
fizike të nxitur nga paragjykimet, janë kërcënime tejet reale. Ngacmimi 
mund të përfshijë komente fyese ose kërcënuese, si edhe kërcënime për 
dhunë të bëra qoftë ballë për ballë apo përmes mesazheve në internet. 
Gjithashtu, rreziku i normalizimit të sjelljeve raciste dhe diskriminuese 
po bëhet gjithnjë e më i madh.

Njerëzit me ngjyrë, romët dhe njerëzit nga prejardhje të ndryshme etnike 
përballen me ngacmime raciste dhe diskriminim racor. Njerëzit 
shënjestrohen për shkak të besimit të tyre fetar, ndërsa lufta në Gaza 
ka nxitur jo vetëm një rritje të antisemitizmit, por edhe urrejtjen ndaj 
myslimanëve në BE. 

Akte të tilla cenojnë të drejtat themelore të njerëzve, duke përfshirë të 
drejtën për mbrojtjen e dinjitetit të tyre njerëzor, të drejtën e privatësisë 
dhe jetës familjare, të drejtën për mosdiskriminim dhe lirinë e të menduarit, 
ndërgjegjes dhe fesë.

Frika, keqperceptimet dhe “veçimi” ushqejnë diskriminimin dhe 
intolerancën dhe bëhen pengesë për krijimin e shoqërive përfshirëse të 
karakterizuara nga barazia dhe respekti. Por, pasojat e kësaj nuk i vuajnë 
vetëm këta individë. Racizmi i institucionalizuar cenon gjithashtu besimin 
e publikut tek institucionet. Ai mund të shkaktojë përçarje te kohezioni 
social dhe të cenojë vlerat demokratike që qëndrojnë në themel të BE-së.

Në vitin 2024, FRA-ja publikoi të dhëna që theksonin pabarazinë dhe 
diskriminimin me të cilin përballen miliona njerëz anembanë BE-së. 
Rezultatet e anketave të zhvilluara nga FRA-ja me njerëz me ngjyrë, 
hebrenj, myslimanë dhe persona LGBTIQ lidhur me përvojat e tyre, të 
publikuara gjatë vitit të kaluar, nxjerrin në pah një urrejtje në masë, 
duke pasqyruar një diskriminim racor sistematik. Jetët e tyre cenohen 
nga trajtimi i pabarabartë dhe diskriminimi. Ky seksion paraqet vetëm 
rezultatet kryesore të kërkimeve të FRA-së gjatë vitit 2024 dhe nuk 
trajton grupet e tjera që mund të jenë të prekura në mënyra të ngjashme.

Antisemitizmi mbetet një problematikë aktuale në BE. Të dhënat e anketës 
më të fundit të FRA-së mbi antisemitizmin, të publikuara në vitin 2024, 
tregojnë se hebrenjtë në BE vazhdojnë të jenë të frikësuar për sigurinë 
e tyre (23). Mbi një e treta (37%) e hebrenjve që morën pjesë në anketë 
u shprehën se kanë qenë objekt i ngacmimeve për shkak të faktit se 
janë hebrenj.

Po ashtu, edhe myslimanët përballen me racizëm dhe diskriminim, sikurse 
tregojnë kërkimet e FRA-së të publikuara në vitin 2024. Pothuajse një në 
dy myslimanë (47%) përballet me diskriminim racor (24). Burrat, gratë 
dhe fëmijët myslimanë përballen shpesh me këtë dukuri në shkolla, në 
vendin e punës dhe nëpër rrugë.

Rritja e ndjeshme e numrit të incidenteve të urrejtjes ndaj hebrenjve 
dhe myslimanëve dëshmohet gjithashtu te hulumtimi i publikuar në 
vitin 2024 nga Komisioni Evropian kundër Racizmit dhe Intolerancës (25).

Racizmi nuk është i kufizuar vetëm te ndërveprimet mes individëve 
në shoqëri. Qëndrimet raciste të institucionalizuara mund të jenë të 
rrënjosura edhe te shërbimet publike dhe politikat qeveritare. Racizmi 
ekziston edhe te shërbimet publike, si për shembull në radhët e forcave 
të policisë, qëllimi i të cilave është të mbrojnë komunitetet të cilave u 
shërbejnë. Në vitin 2024, FRA-ja publikoi raportin e parë në nivel BE-je 
mbi racizmin në polici (26). Ky raport tregon se racizmi në polici vijon të 
mbetet problem dhe është një fenomen i përhapur në mbarë BE-në. 
Racizmi në polici ka ndikime të gjera, pasi i jep shtysë përjashtimit social 
dhe ul besimin te forcat e policisë.

Personat që identifikohen si LGBTIQ përballen me sfida të ngjashme. 
Anketa e FRA-së për personat LGBTIQ vitin e kaluar, një ndër më të 
mëdhatë e këtij lloji në botë, theksoi nevojën për politika gjithëpërfshirëse 
që marrin në konsideratë diversitetin e personave LGBTIQ (27). Të dhënat, 
të publikuara në vitin 2024, tregojnë se shumë prej këtyre personave 
përballen me ngacmime dhe dhunë të nxitur nga urrejtja, duke theksuar 
se personat që përballen me format më të këqija të këtyre akteve janë 
personat trans dhe ata interseks. Pothuajse 50% e personave LGBTIQ që 
morën pjesë në anketë kishin qenë viktima të ngacmimeve të nxitura 
nga urrejtja.

Përvojat diskriminuese mund të jenë më ekstreme për dikë që identifikohet 
si pjesëtar i më shumë se një grupi që përballet rëndom me diskriminim, 
apo që ka edhe karakteristika të tjera, siç është mosha apo gjinia, të 
cilat sjellin si rezultat një përvojë unike diskriminimi. Për shembull, më 
shumë se gjysma e të anketuarve myslimanë u shprehën se kishin 
përjetuar diskriminim mbi një ose disa baza, si për shembull ngjyra e 
lëkurës, feja dhe prejardhja etnike ose të qenit emigrant (28). Këto gjetje 
mbi diskriminimin e shumëfishtë (ndërsektorial) sugjerojnë se, ndonëse 
mosdiskriminimi është pjesë e ligjeve ekzistuese që synojnë garantimin 
e barazisë, këto të fundit duhet të zbatohen me qëllim që këto tendenca 
të shmangen.

Zhvillimet për adresimin e racizmit, krimeve të urrejtjes dhe 
diskriminimit në vitin 2024

Zhvillimet e vitit 2024 shënojnë një hap të vogël përpara. Edhe pse nuk 
ka pasur zhvillime të reja madhore, nismat dhe përpjekjet për zbatim 
janë bazuar te korpusi ekzistues i standardeve ligjore për parandalimin 
e racizmit, krimeve të urrejtjes dhe diskriminimit.

Për adresimin e racizmit, Komisioni merr masa për të garantuar që 
racizmi të dënohet penalisht sipas vendimit kuadër për racizmin dhe 
ksenofobinë (29). Për ta arritur këtë, Komisioni ka nisur procedime për 
shkelje, duke e çuar në 14 numrin total të procedimeve për shkelje që 
prej vitit 2020 (30). Që atëherë janë mbyllur tetë raste, ndërsa shtetet e 
tjera anëtare po bëjnë progres, ndonëse rastet e tyre mbeten ende të 
hapura. Veprimi i Komisionit në këtë fushë duhet t’i shtyjë shtetet drejt 
përafrimit me standardet e BE-së.

Për të adresuar krimet e urrejtjes, në vitin 2024, Komisioni bëri bashkë 
qytetarët në panelin e parë të qytetarëve evropianë për adresimin e 
urrejtjes, për të diskutuar shkaqet e urrejtjes në shoqëri (31). Rekomandimet 
e tyre adresojnë edukimin mediatik dhe rolin e platformave në internet. 
Paneli është gjithashtu një shembull i fortë sesi qytetarët mund të luajnë 
një rol të rëndësishëm në formësimin e politikave.

Përparimi në këtë fushë është i lidhur edhe me punën e Këshillit të 
Evropës. Edhe ai ka ndërmarrë nisma në lidhje me krimet e urrejtjes 
në vitin 2024. Një rekomandim i ri i miratuar nga Komiteti i Ministrave 
i Këshillit të Evropës përfshin një përkufizim më të gjerë të krimeve të 
urrejtjes, me qëllim që shtetet anëtare të mund të sigurojnë ndjekje 
penale më efektive të këtyre krimeve (32).

Me qëllim për të luftuar diskriminimin, në vitin 2024, Komisioni Evropian 
publikoi progres-raporte në lidhje me strategjitë e tij të barazisë dhe planet 
e veprimit për antisemitizmin (33) dhe barazinë e personave LGBTIQ (34), si 
edhe planet e veprimit të BE-së dhe ato kombëtare kundër racizmit (35). 
Ky raport i fundit thekson se vijojnë procedimet për shkelje kundër tri 
shteteve anëtare që nuk zbatojnë direktivën për barazinë racore. Ky është 
një shembull sesi këto vlerësime tregojnë se, ndonëse ka pasur përparim, 
jo të gjitha shtetet kanë bërë mjaftueshëm për të zbatuar kërkesat 
ekzistuese. Gjithashtu, në vitin 2025 do të bëhet rinovimi i dy strategjive 
kryesore të BE-së për barazinë: strategjia që synon nxitjen e barazisë 
për personat LGBTIQ dhe strategjia për luftën kundër racizmit (36). Shtimi 
i urrejtjes ndaj myslimanëve gjatë vitit të fundit është një tjetër arsye 
pse ky fenomen duhet marrë në konsideratë dhe të luftohet. Zbatimi i 
këtyre strategjive, por edhe monitorimi i pavarur dhe llogaridhënia, janë 
me rëndësi thelbësore për adresimin e diskriminimit.

Gjithashtu, direktivat e reja që BE-ja miratoi në vitin 2024 synojnë të 
fuqizojnë rolin e organeve për barazinë (37). Rritja e pavarësisë, zgjatja e 
mandatit dhe shtimi i burimeve dhe kompetencave të këtyre organeve 
pritet ta bëjë më efektive punën e tyre në lidhje me luftën kundër 
diskriminimit.

Për të plotësuar të dhënat ekzistuese mbi grupet e cenueshme të prekura, 
FRA-ja po mbledh të dhëna që shqyrtojnë përvojat e personave romë 
dhe racizmin, diskriminimin dhe krimet e urrejtjes me të cilat përballen 
këta persona (38). Këto gjetje do të publikohen në vitin 2025 dhe do të 
përdoren si prova në vlerësimin e ndërmjetëm të kuadrit të BE-së për 
romët 2020-2030 (39).

Në përgjithësi, ndonëse janë bërë hapa të vegjël përpara gjatë vitit 2024, 
nivelet e larta të intolerancës të spikatura në kërkimin e FRA-së të vitit 
2024 janë alarmuese. Gjetjet tregojnë një mungesë përparimi me kalimin 
e viteve, pavarësisht ligjeve të hartuara për ndalimin e diskriminimit në 
bazë të traktateve të BE-së, Kartës dhe të drejtës së BE-së për barazinë. 
Për shembull, për sa i përket diskriminimit, vlerësimet e strategjive të 

barazisë të kryera nga Komisioni Evropian nxjerrin në pah fusha ku shtetet 
anëtare duket se kanë mangësi. Shtetet anëtare duhet të bëjnë më 
shumë për të zbatuar ligjet dhe për të plotësuar standardet e vendosura.

Për adresimin e këtyre çështjeve, FRA-ja përsërit thirrjet e saj për BE-në 
dhe shtetet anëtare, të paraqitura në publikimet e saj. Ato përfshijnë 
hapa praktikë që mund të ndërmerren nga BE-ja dhe shtetet anëtare.

	― Së pari, për parandalimin e diskriminimit, FRA-ja rithekson thirrjen 
e saj për Komisionin Evropian dhe shtetet anëtare për zbatimin e 
legjislacionit dhe politikave ekzistuese të BE-së kundër diskriminimit. 
Ato duhet të ngrenë mekanizma të pavarur monitorimi të bazuar 
në të dhëna të plota dhe të mbledhura rregullisht për barazinë, në 
lidhje me të gjitha bazat e diskriminimit dhe të gjitha fushat e jetës 
që mbulohen nga ligji. Për më shumë detaje, shihni opinionin 2 të 
FRA-së në Being Muslim in the EU (40).
	― Së dyti, për adresimin e antisemitizmit, shtetet anëtare duhet 
të sigurojnë monitorim efektiv dhe financim të përshtatshëm të 
strategjive dhe planeve të veprimit. Për më shumë detaje, shihni 
opinionin 1 të FRA-së në Jewish People’s Experiences and Perceptions 
of Antisemitism (41).
	― Së treti, për adresimin e urrejtjes ndaj myslimanëve dhe të racizmit në 
kuptimin e tij të gjerë, shtetet anëtare duhet të ndërmarrin sanksione 
ndaj diskriminimit racor dhe fetar, në përputhje me direktivën për 
barazinë racore. Për më shumë detaje, shihni opinionin 1 të FRA-së 
në Being Muslim in the EU (42).

Digjitalizimi dhe Inteligjenca Artificiale

Inteligjenca Artificiale po përdoret gjithmonë e më shumë në jetën e 
përditshme. Shumë njerëz, biznese dhe qeveri po e përdorin atë për të 
përshpejtuar punët rutinë dhe për të kursyer kohë.

Ndonëse ofron mundësi dhe avantazhe të pafundme, përdorimi i 
Inteligjencës Artificiale mund të ndikojë negativisht te të drejtat themelore. 
Për shembull, teknologjia dhe algoritmet e krijuara për të zbuluar dhe 
ndaluar përhapjen e gjuhës së urrejtjes mund të jenë të njëanshme 
dhe të çojnë drejt diskriminimit përmes ndalimit të tepërt ose ndalimit 
të pamjaftueshëm të përmbajtjeve të caktuara. Kjo mund të krijojë 
disavantazhe për njerëzit në bazë të karakteristikave të mbrojtura, siç 
është prejardhja e tyre etnike. Nuk kanë qenë të paktë shembujt e 
rreziqeve dhe sfidave që kanë lindur nga përdorimi i teknologjive të 
reja, siç janë përkthimet e automatizuara me njëanshmëri gjinore dhe 
sistemet joefektive të njohjes së fytyrës (43).

Këto rreziqe pasqyrohen edhe në raportin e FRA-së mbi algoritmet e 
njëanshme, i cili tregon se algoritmet që mund të përdoren për zbulimin 
e gjuhës së urrejtjes janë lehtësisht të prirura ndaj njëanshmërisë pro ose 
kundër grupeve të caktuara (44). Këto rezultate tregojnë se algoritmet 
nuk janë të paanshme dhe mund të çojnë në trajtim diskriminues. Ato 
përfshijnë njëanshmëri sociale dhe mund ta përjetësojnë, thellojnë apo 
edhe krijojnë diskriminimin. Duke qenë se Inteligjenca Artificiale dhe 
teknologjitë e lidhura me të mund të përdoren në të gjitha fushat e jetës 
dhe në një sërë mënyrash, të gjitha të drejtat themelore mund të preken 
në mënyra të ndryshme.

Mediat sociale dhe platformat në internet mbështeten te këto algoritme për 
të moderuar përmbajtjet në internet. Kur këto platforma nuk i moderojnë 
përmbajtjet e dëmshme, njerëzit janë më të rrezikuar. Zbulimi dhe heqja 
e gjuhës së urrejtjes nga mediat sociale paraqet sfida madhore. Kërkimet 
e FRA-së kanë zbuluar se gratë janë më të shënjestruara nga gjuha e 
urrejtjes e postuar në internet (45). Disa shembuj përfshijnë mizogjininë, 
përmbajtjet abuzive dhe kërcënimet.

Këto shembuj tregojnë se Inteligjenca Artificiale dhe teknologjitë e 
ngjashme të përdorura në platformat në internet mund të kenë pasoja në 
jetën reale. Rregullimi i platformave në internet është i domosdoshëm pasi 
ato mund të ndikojnë lehtësisht te të drejtat themelore, duke përfshirë 
mosdiskriminimin, barazinë gjinore, të dhënat personale dhe privatësinë, 
si dhe lirinë e shprehjes.

Gjatë viteve të fundit ka pasur një shtysë për më shumë rregullim, dhe 
mbrojtja e të drejtave themelore ka qenë një prej faktorëve kryesorë 
nxitës. Zhvillimet e vitit 2024 theksohen në seksionin e mëposhtëm.

Zhvillimet për rregullimin e teknologjive digjitale në vitin 2024

Gjatë vitit 2024 ka pasur zhvillime të konsiderueshme lidhur me rregullimin 
e teknologjisë digjitale dhe të hapësirave në internet. Një ligj i ri i 
rëndësishëm për rregullimin e platformave në internet hyri në fuqi në 
vitin 2024 – Ligji për Shërbimet Digjitale (DSA) (46). DSA-ja rregullon 
sjelljen e ofruesve të shërbimeve në internet dhe të platformave, duke 
përfshirë platformat e mediave sociale. Është veçanërisht e rëndësishme 
që platformat të heqin përmbajtjen e paligjshme që postohet në internet, 
siç është gjuha e urrejtjes. Përmbajtja e urrejtjes në internet mund të 
ndikojë te shëndeti mendor i njerëzve.

Një shembull gjendet te provat e anketës së kryer së fundmi nga FRA-
ja lidhur me përvojat e hebrenjve. Mbi 90% e të anketuarve kanë parë 
përmbajtje antisemite në internet dhe 15% e tyre janë shprehur se kjo 
ka ndikuar negativisht te shëndeti i tyre mendor (47). Ligjet e reja në 
bazë të DSA-së do t’i mundësojnë BE-së që të kërkojë standarde më të 
larta transparence dhe llogaridhënieje nga platformat dhe pritet të kenë 
një ndikim të madh me rritjen dhe evoluimin e mediave sociale apo me 
ndryshimin e politikave të tyre.

Nëse zbatohet në mënyrë efektive, DSA-ja mund të ndihmojë në luftën 
kundër përhapjes së keqinformimit dhe ndërhyrjes në zgjedhje apo 
manipulimit të zgjedhjeve. Mbrojtja e të drejtave themelore në internet 
nënkupton mbrojtjen e lirisë së shprehjes dhe të informimit dhe të drejtën 
për mosdiskriminim. Kjo mbetet një fushë në të cilën FRA-ja do të vazhdojë 
të punojë në vitin 2025 dhe 2026 për të ofruar më shumë njohuri mbi 
ndërhyrjet në këto të drejta në sferën në internet.

Një tjetër arritje legjislative e rëndësishme në vitin 2024 ishte miratimi 
i Ligjit për Inteligjencën Artificiale (48). Ligji për Inteligjencën Artificiale 
është një zhvillim i shumëpritur dhe i përshtatshëm për kohën, i cili do 
të përkrahë mbrojtjen e të drejtave themelore. Ai ndalon përdorimin e 
Inteligjencës Artificiale për shfrytëzimin e dëmshëm të cenueshmërive, 
për parashikimin e sjelljeve kriminale individuale ose në sistemet e 
vlerësimit social (social scoring).

Ai kategorizon gjithashtu si me rrezikshmëri të lartë përdorime të caktuara 
të Inteligjencës Artificiale në fusha që kanë të bëjnë me arsimin, punësimin, 
zbatimin e ligjit dhe menaxhimin e migracionit, dhe u kërkon ofruesve 
dhe përdoruesve të caktuar që të vlerësojnë sistemet e tyre në lidhje 
me të drejtat themelore. Kur zbatohen siç duhet, vlerësimet e ndikimit 
tek të drejtat themelore në bazë të Ligjit për Inteligjencën Artificiale 
luajnë një rol të rëndësishëm për garantimin e pajtueshmërisë me këto të 
drejta. FRA-ja është e përfshirë në dhënien e kontributeve për zhvillimin 
e këtyre vlerësimeve të ndikimit.

FRA-ja do të ndihmojë gjithashtu për garantimin e zbatimit efektiv të Ligjit 
për Inteligjencën Artificiale duke dhënë prova dhe udhëzime. Ajo është 
një nga pesë anëtarët e përhershëm të forumit këshillimor të Ligjit për 
Inteligjencën Artificiale, siç parashikohet në nenin 67 të ligjit. FRA-ja po 
punon gjithashtu me projekte të Inteligjencës Artificiale të fokusuara te 
vlerësimi i Inteligjencës Artificiale me rrezikshmëri të lartë, identifikimi 
biometrik në distancë dhe digjitalizimi i drejtësisë. Rezultatet pritet të 
publikohen në vitin 2025 (49).

Paralelisht me përpjekjet rregullatore të BE-së lidhur me Inteligjencën 
Artificiale, Këshilli i Evropës ka miratuar traktatin e parë ndërkombëtar 
me forcë ligjore detyruese në këtë fushë, Konventën Kuadër për 
Inteligjencën Artificiale dhe të Drejtat e Njeriut, Demokracinë dhe Shtetin 
e së Drejtës (50). Komisioni Evropian e ka nënshkruar konventën në emër 
të BE-së. Ajo është nënshkruar gjithashtu nga disa shtete, duke përfshirë 
shtetet anëtare të Këshillit të Evropës, si edhe disa shtetejo anëtare, 
siç janë Shtetet e Bashkuara. Krahas kësaj, Këshilli i Evropës po punon 
edhe me disa nisma që trajtojnë mbrojtjen e të drejtave të njeriut gjatë 
përdorimit të Inteligjencës Artificiale. Në vitin 2024, ai miratoi udhëzimin 
për metodologjinë e vlerësimit të ndikimit për inteligjencën artificiale 
(51). Ai është duke punuar gjithashtu për përgatitjen e udhëzimeve më 
të detajuara për nxitjen e barazinë dhe parandalimin e diskriminimit në 
fushën e Inteligjencës Artificiale (52).

Si Ligji për Inteligjencën Artificiale, ashtu edhe DSA-ja, shënojnë arritje të 
rëndësishme, por mbetet për t’u parë sesi këto dispozita do të zbatohen në 
praktikë. Në fillim të vitit 2025, pati kundërshtime nga Shtetet e Bashkuara 
lidhur me rregullimin, si pasojë e shqetësimeve të lidhura me novacionin 
dhe konkurrueshmërinë. Zhvilluesit e teknologjive prezantuan gjithashtu 
ndryshime në lidhje me verifikimin e fakteve gjatë muajve të parë të 
vitit 2025. Ndryshime të ngjashme në të ardhmen mund të ndikojnë te 
pajtueshmëria. Vlerësimi i zbatimit të të dyja akteve legjislative do të jetë 
detyra kryesore e organeve mbikëqyrëse gjatë viteve të ardhshme. Po 
ashtu, ndryshimet te mënyra e operimit të platformave në internet, siç 
janë ndryshimet e rregullave të moderimit të përmbajtjes ose verifikimi 
i fakteve, mund të paraqesin sfidë për rregullimin në bazë të DSA-së. 
Novacioni në këtë fushë ka gjasa që të vazhdojë të përbëjë sfidë për 
rregullimin.

Për adresimin e këtyre problematikave, FRA-ja përsërit thirrjet e saj 
drejtuar BE-së dhe shteteve të saj anëtare, të parashtruara në publikimet 
e saj. Ato përfshijnë hapa praktikë që mund të merren nga BE-ja dhe 
shtetet anëtare.

	― Së pari, për sa i përket rrezikut që u kanoset grave në internet, i cili 
është evidentuar nga kërkimet e FRA-së, një masë e mundshme 
është që platformat në internet t’i kushtojnë vëmendje të veçantë 
mizogjinisë në internet. Platformat e mëdha në internet duhet ta 
konsiderojnë mizogjininë si një nga rreziqet sistemike në kuadër të 
vlerësimit të rrezikut dhe masave zbutëse që kërkon DSA-ja. Për 
më shumë detaje, shihni opinionin 1 të FRA-së në Online Content 
Moderation – Current challenges in detecting hate speech (53).
	― Së dyti, për të siguruar një mbrojtje më të madhe të të drejtave 
themelore gjatë përdorimit të Inteligjencës Artificiale, duhet të 
përdoren vlerësimet e ndikimit. Gjithashtu, duhet të krijohen sisteme 
llogaridhënieje për monitorimin dhe adresimin e të gjitha ndikimeve 
negative. Për më shumë detaje, shihni opinionin 3 të FRA-së në Getting 
the Future Right – Artificial intelligence and fundamental rights (54).
	― Së treti, ekziston ende nevoja për më shumë njohuri, ndërgjegjësim dhe 
burime për të kontrolluar për njëanshmëri në algoritmet e Inteligjencës 
Artificiale, si dhe qasje në të dhëna dhe grupe të dhënash. Për më 
shumë detaje, shihni opinionin 6 të FRA-së në Bias in Algorithms – 
Artificial intelligence and discrimination (55).

Migracioni dhe azili në kufijtë e jashtëm të BE-së

Migracioni mbetet një prioritet për BE-në dhe është një çështje tejet e 
diskutuar në shumë shtete anëtare. Shumica e njerëzve që vijnë në BE, 
vijnë për të vizituar vende, për të punuar ose për të studiuar. Ndërkohë, 
disa të tjerë vijnë në Evropë në kërkim të sigurisë dhe për t’iu larguar 
rrezikut.

Në të vërtetë, shumë njerëz humbin jetën në det ose zhduken teksa 
përpiqen të arrijnë Evropën. Janë të shumta zhvillimet e lidhura me 
migracionin që mund të konsiderohen si shqetësuese për sa u përket 

të drejtave themelore. Duke marrë në konsideratë punën e FRA-së në 
këtë fushë, ky seksion fokusohet te humbjet e jetëve në det, keqtrajtimi 
dhe shkelje të tjera të të drejtave në kufij, të cilat vazhdojnë të përbëjnë 
shqetësime madhore.

Gjatë vitit 2024, 3642 njerëz humbën jetën ose u zhdukën gjatë përpjekjeve 
për të kaluar detin për në Evropë, sipas vlerësimeve të Organizatës 
Ndërkombëtare për Migracionin. Kjo shënon një ulje të lehtë krahasuar 
me vitin 2023 (4088), si pasojë e rënies së numrit të nisjeve nga Tunizia 
dhe Libia (56).

Figura 1 tregon shifrat e pesë viteve të fundit. Në përgjithësi, vërehet një 
tendencë e lehtë në rritje, ndonëse shifra për vitin 2023 është veçanërisht 
e lartë. Kjo pasqyron rreziqet e lidhura me kalimet e rrezikshme përmes 
detit dhe faktin se rastet e humbjes së jetës në det janë ende të shpeshta. 
Kjo tregon se nevojiten ende masa parandaluese për të parandaluar 
tragjedi të mëtejshme.

Po ashtu, në vitin 2024, kanë humbur jetën ose janë zhdukur në Kanalin 
Anglez 82 persona, shifër e cila shënon një rritje me 66% krahasuar me 
vitin 2023 (57).

FIGURA 1 – NUMRI I PËRLLOGARITUR I HUMBJEVE TË JETËS NË DET, NË 
RRUGËT E MESDHEUT DHE TË ATLANTIKUT, 2020–2024

Gjithsej Fëmijë

Burimi: FRA, 2025, krijuar duke u bazuar në të dhënat e Organizatës 
Ndërkombëtare për Migracion.

Një pjesë e problemit lidhet me mungesën e kapaciteteve të mjaftueshme 
për kërkim dhe shpëtim, për të ndihmuar njerëzit në rrezik në det. 
Përpjekjet për të mbërritur në Evropë duke kaluar me varka Detin Mesdhe 
janë të rrezikshme. Organizatat e shoqërisë civile luajnë një rol kyç në 
shpëtimin e jetëve dhe në zbutjen e vështirësive me të cilat përballen 
emigrantët dhe azilkërkuesit. Megjithatë, këto organizata shpeshherë 
penalizohen për punën e tyre, sikurse theksohet në raportin e vitit 2024 të 
FRA-së për operacionet e kërkim-shpëtimit (58). Kjo e kufizon kapacitetin 
e këtyre organizatave dhe krijon mangësi te funksionet e disponueshme 
të kërkim-shpëtimit që operojnë në Detin Mesdhe.

Shtetet anëtare të BE-së kanë disa përgjegjësi për të parandaluar humbjen 
e jetëve në det dhe për të hetuar raportimet për shkelje në kufij. Personat 
që kalojnë kufijtë e jashtëm të BE-së mund të përballen me rrethana 
sfiduese, si për shembull keqtrajtimi i emigrantëve nga rojet kufitare 
ose zyrtarë të tjerë. Praktikat që përfshijnë ndalimin e azilkërkuesve në 
kufij dhe kthimin e tyre me forcë në vendin nga i cili kanë hyrë, pa kryer 
një vlerësim individual, përbëjnë shkelje të të drejtave themelore (59).

Sipas Kartës, shtetet e BE-së kanë detyrimin ligjor për të respektuar dinjitetin njerëzor, për 
të mbrojtur të drejtën e jetës dhe për të parandaluar keqtrajtimin. Një aspekt i rëndësishëm 
i kësaj është përgjegjësia e tyre për të hetuar kur gjërat shkojnë keq. Kur ka tregues të 
shkeljeve të të drejtave të njeriut, duke përfshirë shkelje të së drejtës së jetës dhe integritetit 
personal, duhet të zhvillohen hetime.

Megjithatë, shumë hetime rezultojnë jo efektive, gjë që ndikon negativisht në reputacionin e 
autoriteteve të menaxhimit të kufijve. Një nga arsyet për mungesën e efektivitetit të hetimeve 
është mungesa e vullnetit politik. Publikimi i FRA-së i vitit 2024, Guidance on Investigating 
Alleged Ill-treatment at Borders (Udhëzuesi për hetimin e pretendimeve për keqtrajtim në 
kufij) parashtron prova të hetimeve jo efektive (60). Ai parashikon 10 hapa për nxitjen e 
hetimeve kombëtare të menjëhershme dhe efektive lidhur me incidentet e keqtrajtimit në 
kufij. Për fat të keq, shkeljet e të drejtave të njeriut shpeshherë nuk raportohen dhe, për 
pasojë, nuk mund të hetohen.

Zhvillimet lidhur me azilin dhe migracionin në vitin 2024

Në vitin 2024, u miratuan një sërë aktesh legjislative si pjesë e një pakti të ri për migracionin 
dhe azilin. Ky pakt përmban rregulla të reja që harmonizojnë procedurat e azilit dhe 
bashkëpunimin midis shteteve anëtare, të cilat do të hyjnë në fuqi në mesin e vitit 2026. 
Aktet ligjore që përbëjnë këtë pakt janë publikuar në Gazetën Zyrtare të BE-së (61).

Pakti rishikon procedurat për personat që kërkojnë azil në pikat e kalimit kufitar, personat 
e shpëtuar në det dhe personat e kapur pasi kanë kaluar kufirin në mënyrë të parregullt. 
Autoritetet kombëtare duhet të kontrollojnë të porsambërriturit për të verifikuar identitetin 
e tyre, si dhe të kryejnë kontrolle sigurie dhe kontrolle të shëndetit dhe cenueshmërive. 
Në kuadër të një procedure kufitare të përshpejtuar, kërkesat për azil do të shqyrtohen në 
kufijtë e jashtëm të BE-së. Personat, të cilëve u refuzohet kërkesa për azil, do t’u nënshtrohen 
procedurave kufitare të përshpejtuara të kthimit. Procedurat kufitare për azilin dhe kthimin 
duhet të respektojnë afate të rrepta (62).

Rregullat e reja sjellin gjithashtu disa rreziqe për të drejtat themelore, të cilat kanë të bëjnë 
më së shumti me shpejtësinë e procedurave kufitare.

Monitorimi i respektimit të të drejtave themelore është një prej aspekteve premtuese 
të paktit të ri. Monitorimi i saktë konsiderohet si një mënyrë efektive për mbrojtjen e të 
drejtave. Rregullat e reja kërkojnë që shtetet anëtare të kenë një mekanizëm të pavarur për 
monitorimin e respektimit të të drejtave themelore gjatë kontrollit të të porsambërriturve 
dhe gjatë vlerësimit të kërkesave për azil në kufijtë e jashtëm. Këto rregulla përcaktohen 
nga rregullorja për kontrollin (63) dhe rregullorja për procedurën e azilit (64). Të dyja këto akte 
janë pjesë përbërëse e paktit. Shtetet anëtare duhet të sigurojnë që organet monitoruese 
të jenë të pavarura dhe të pajisura me burimet e duhura.

Për t’i bërë sa më efektive këto veprimtari monitorimi, FRA-ja ka publikuar një udhëzues 
praktik për shtetet anëtare, për t’i ndihmuar ato të ngrenë mekanizma kombëtarë monitorimi 
të pavarur për kontrollin dhe për procedurat kufitare të azilit (65). FRA-ja e ka publikuar 
këtë udhëzim si pjesë e rolit të saj në kuadër të paktit, të parashikuar nga rregulloret (66).

Në vitin 2024, BE-ja dhe shtetet anëtare intensifikuan përpjekjet e tyre për ta bërë më 
efektiv procesin e kthimit. Kjo ka të bëjë me shtetas të vendeve të treta (pra persona nga 
vende jo anëtare të BE-së) që nuk kanë të drejtë ligjore për të qëndruar në BE. BE-ja dhe 
shtetet anëtare sugjeruan ndryshimin e rregullave lidhur me kthimet për të përshpejtuar 
dhe thjeshtuar procesin e kthimit (67).

Lidhur me këtë, disa shtete anëtare propozuan krijimin e “qendrave të kthimit” në vende 
jashtë BE-së. Këto janë pika të caktuara në vende jashtë BE-së që do të strehojnë përkohësisht 
persona, të cilëve u është dhënë urdhër të largohen, deri sa shteti anëtar ose Agjencia 
Evropiane e Rojës Bregdetare dhe e Kufirit (Frontex) të organizojë kthimin e tyre në vendin 
e origjinës. FRA-ja ka analizuar rreziqet që kjo paraqet ndaj të drejtave themelore (68).

Zbatimi i politikave të BE-së për kthimin është një fushë mjaft e ndjeshme nga pikëpamja 
e të drejtave themelore. Këtu vihen në rrezik disa të drejta themelore të sanksionuara nga 
Karta, të cilat duhet të respektohen në çdo nismë që synon rritjen e efektivitetit të kthimeve. 
Pa masat e duhura mbrojtëse, kthimi i shtetasve të vendeve të treta mund të çojë në shkelje 
të të drejtave të tilla si mbrojtja nga tortura dhe trajtimi çnjerëzor ose degradues, e drejta 
për azil, moskthimi dhe ndalimi i dëbimit kolektiv. Ai mund të cenojë gjithashtu të drejtën 

për liri, të drejtat e fëmijës, dinjitetin njerëzor dhe qasjen te mjetet juridike 
efektive. Si shembull mund të merret konstatimi i Komitetit Evropian të të 
Drejtave Sociale të Këshillit të Evropës se dëbimi i fëmijëve në një situatë 
migracioni të parregullt përbën shkelje të Kartës Sociale Evropiane kur 
kryhet pa u ofruar atyre ndihmë (69).

Megjithatë, gjatë vitit 2024 ka pasur edhe zhvillime pozitive për sa u përket 
të drejtave themelore. Emërimi i një Komisioneri të ri për Mesdheun në BE 
ofron një mundësi të re për të intensifikuar masat dhe për të parandaluar 
tragjedi të ardhshme në det.

Vlerësimet lidhur me funksionimin e zonës Shengen kanë theksuar 
vazhdimisht rëndësinë e mbrojtjes së të drejtave themelore në 
kufij (70). Ato theksojnë gjithashtu nevojën për respektimin e parimit të 
moskthimit, i cili është gjithashtu pjesë e Kartës: parimi në bazë të së 
drejtës ndërkombëtare, sipas të cilit ndalohet kthimi i refugjatëve dhe 
azilkërkuesve në një vend ku ata mund të përballen me një rrezik serioz. 
Këto vlerësime përbëjnë një mjet premtues për të adresuar mangësitë 
në zbatimin e masave mbrojtëse të përfshira në rregullat e Shengen-it.

Pakti i ri për azilin dhe migracionin përfshin qartazi një kërkesë që shtetet 
anëtare të ngrenë mekanizma të pavarur për monitorimin e të drejtave 
themelore gjatë kontrollit dhe procedurës kufitare të azilit. Kjo është 
premtuese nga pikëpamja e të drejtave themelore, pasi ofron mundësinë 
e një vlerësimi të jashtëm të shkallës së respektimit të të drejtave të 
njeriut gjatë procesit.

Për ta përmbyllur, janë të shumta zhvillimet e lidhura me migracionin 
që mund të konsiderohen si shqetësuese për sa u përket të drejtave 
themelore. Duke marrë në konsideratë punën e FRA-së në këtë fushë, 
ky seksion fokusohet te humbjet e jetëve në det, keqtrajtimi dhe shkelje 
të tjera të të drejtave në kufij, të cilat vazhdojnë të përbëjnë shqetësime 
madhore. Duke qenë se disa nga rregullat e paktit për migracionin dhe 
azilin paraqesin rreziqe të reja për të drejtat themelore, monitorimi i të 
drejtave themelore do të jetë me rëndësi thelbësore. Përpjekjet për të 
rritur efektivitetin dhe efikasitetin e kthimeve pritet të vazhdojnë në 
vitin 2025, ndaj kjo mbetet një fushë që kërkon vigjilencë, në varësi të 
mënyrës së zbatimit të tyre. Kapacitetet e kërkim-shpëtimit mbeten të 
një rëndësie thelbësore, ndërkohë që veprimtaritë e shoqërisë civile janë 
pakësuar për shkak të kufizimeve që disa shtete anëtare kanë vendosur 
për punën e tyre.

Për adresimin e këtyre çështjeve, FRA-ja përsërit thirrjet e bëra në 
publikimet e saj për BE-në dhe shtetet e saj anëtare. Ato përfshijnë 
hapa praktikë që mund të merren nga BE-ja dhe shtetet anëtare.

	― Së pari, për të siguruar kapacitete të mjaftueshme kërkim-shpëtimi, 
shtetet anëtare dhe Frontex-i duhet të sigurojnë bashkërisht dislokimin 
e aseteve detare të mirëpajisura në zonat ku ka më shumë gjasa të 
ndodhin fundosje të anijeve. Për më shumë detaje, shihni opinionin 
3.1 të FRA-së në Fundamental Rights Report 2024 (Raporti për të 
drejtat themelore, 2024) (71).
	― Së dyti, për të ndaluar kriminalizimin e organizatave joqeveritare 
kur ato ndihmojnë emigrantët gjatë shpëtimit në det, rregullat për 
ndihmën në lehtësimin e migracionit të parregullt duhet të përjashtojnë 
dënimin e atyre që ofrojnë ndihmë humanitare. Kjo duhet të zbatohet 
për shpëtimin e refugjatëve dhe ndihmën që u ofrohet atyre për të 
gjetur një vend të sigurt, si edhe për sigurimin e ushqimit, strehimit, 
kujdesit mjekësor dhe këshillimit ligjor për emigrantët. Për më shumë 
detaje, shihni opinionin përfundimtar të FRA-së në “Criminalisation 
of migrants in an irregular situation and of persons engaging with 
them” (Kriminalizimi i emigrantëve në situata të parregullta dhe i 
personave që ndërveprojnë me ta) (72).
	― Së treti, për të përmirësuar hetimin e pretendimeve për shkelje, shtetet 
anëtare duhet të hetojnë në mënyrë të menjëhershme dhe efektive 
të gjitha pretendimet për shkelje të të drejtave themelore në kufij. 
Për më shumë detaje, shihni opinionin 3.2 të FRA-së në Fundamental 
Rights Report 2024 (Raporti për të drejtat themelore, 2024) (73).

PERSPEKTIVA PËR VITIN 
2025 DHE MË TEJ
Viti 2024 u karakterizua nga një presion i konsiderueshëm ndaj të 
drejtave themelore. Kjo iu mbivendos presionit paraekzistues, nën të 
cilin ndodheshin të drejtat ekonomike dhe sociale si pasojë e rritjes 
së inflacionit, duke e vështirësuar edhe më tej situatën e personave 
tashmë të prekur nga pabarazia dhe atyre në rrezik varfërie. Pasiguria 
e vazhdueshme gjeopolitike dhe konfliktet ndërkombëtare kanë pasur 
një efekt domino te të drejtat themelore në BE. Ndikimet e ngjarjeve 
globale janë ndierë edhe në shtetet anëtare, ku ka dalë në pah fenomeni 
i diskriminimit dhe racizmit.

Intoleranca ndaj grupeve që dallojnë nga shumica e popullsisë mbetet 
në nivele tejet të larta. Grupet më të shënjestruara nga urrejtja janë 
kryesisht gratë, personat LGBTIQ, personat me prejardhje ose përkatësi 
etnike minoritare dhe grupet fetare. Të gjitha këto sfida së bashku tregojnë 
për një prirje shqetësuese ndaj shkeljeve të vazhdueshme të të drejtave 
themelore të individit. Racizmi dhe diskriminimi kanë ndikime të thella e 
të gjera në shoqëri. Realiteti i dhunës me bazë gjinore pasqyron gjithashtu 
një manifestim ekstrem të pabarazisë gjinore.

Për t’u vënë fre këtyre prirjeve, gjatë vitit 2024, BE-ja dhe shtetet anëtare 
vijuan të ruanin fokusin te fushat politike që janë me rëndësi kritike për 
të drejtat themelore. Përpara zgjedhjeve evropiane, BE-ja u përpoq të 
finalizonte axhendën e saj legjislative dhe politike, pjesa dërrmuese 
e së cilës fokusohej te forcimi i mbrojtjes së të drejtave themelore. 
Legjislacioni i ri kërkon vëmendje të veçantë për të siguruar që të mos 
ndikojë negativisht te të drejtat. Për shembull, ligjet e reja në fushat e 
migracionit përfshijnë masa mbrojtëse që do të duhet të zbatohen dhe 
të monitorohen për të siguruar respektimin e tyre.

Ndryshimet legjislative në fushën e digjitalizimit dhe të Inteligjencës 
Artificiale janë tregues domethënës të progresit. DSA-ja e re paraqet 
një mundësi domethënëse për të rregulluar hapësirat në internet, për të 
luftuar keqinformimin dhe urrejtjen në internet dhe për të parandaluar 
diskriminimin. Ajo përfshin gjithashtu detyrimin për të vlerësuar ndikimet e 
mundshme negative te të drejtat themelore, si liria e shprehjes, privatësia 
dhe mosdiskriminimi. Ligji për Inteligjencën Artificiale përfaqëson një 
zhvillim legjislativ historik, që synon të mbështesë novacionin në këtë 
fushë të re duke garantuar transparencë dhe ndërgjegjësim ndaj rreziqeve 
që u kanosen të drejtave themelore për shkak të përdorimit të Inteligjencës 
Artificiale.

Këto zhvillime bazohen te masat mbrojtëse ekzistuese që BE-ja dhe shtetet 
anëtare kanë marrë për të drejtat themelore përmes mekanizmave dhe 
akteve legjislative të ndryshme. Mënyra sesi do të përgjigjen shtetet 
anëtare dhe shpejtësia me të cilën do të ecin përpara BE-ja dhe shtetet 
anëtare me objektivat e tyre të përbashkëta do të diktojnë shkallën në të 
cilën do të vazhdojnë të respektohen dhe të mbrohen të drejtat individuale.

Në fusha të tjera, ndryshimet legjislative mund të kenë efekt të kundërt. 
Në kohën e hartimit të këtij raporti, zhvillimet legjislative në fusha të tilla 
si vigjilenca e duhur e shoqërive tregtare për qëndrueshmërinë ndikohen 
nga propozimet e paraqitura nga Komisioni Evropian në fillim të vitit 2025 
për derregullimin dhe thjeshtësimin. Ndonëse këto ndryshime synojnë 
thjeshtësimin e kuadrit rregullator për bizneset, ato mund të dobësojnë 
mbrojtjen e të drejtave të njeriut dhe të mjedisit.

Kjo pasqyron një tendencë më të gjerë, sipas së cilës thjeshtësimi i 
kuadrove rregullatore me qëllim rritjen e konkurreshmërisë mund të cenojë 
mbrojtjen e të drejtave themelore. Me shpalosjen e këtyre reformave 
gjatë vitit 2025, gjetja e ekuilibrit midis efikasitetit dhe mbrojtjes së fortë 
të të drejtave do të mbetet një sfidë madhore.

Në vitin 2025, situata gjeopolitike pritet të jetë aq e paqëndrueshme, sa 
do të jetë e vështirë të parashikohen problematikat që mund të rezultojnë 
sfiduese për të drejtat themelore. Për këtë arsye, do të jetë me rëndësi 
thelbësore që personat që punojnë në fushën e të drejtave themelore 
të ndjekin me kujdes zhvillimet, ndonëse çështjet e mëposhtme ka të 
ngjarë të mbeten me rëndësi nga perspektiva e të drejtave themelore.

Së pari, prioritetet e reja të BE-së i japin një rëndësi të shtuar sigurisë 
së brendshme. Ndikimet që kjo mund të ketë te të drejtat themelore 
meritojnë vëmendje maksimale. Për shembull, për të mbrojtur të drejtat, 
është e domosdoshme që të drejtat themelore të integrohen në hartimin 
e një strategjie të re për sigurinë e brendshme.

Së dyti, DSA-ja ka potencialin të garantojë një mjedis në internet më të 
sigurt dhe të mbrojë njerëzit nga gjuha e paligjshme e urrejtjes. Mënyra 
sesi BE-ja dhe shtetet anëtare i përdorin ligjet e reja për të rregulluar 
platformat në internet dhe shoqëritë e mediave sociale dhe vlerësojnë 
pajtueshmërinë e tyre me rregullat e ligjit të ri pritet të ketë një ndikim 
të madh.

Së treti, pabarazia mbetet një problematikë me rëndësi madhore, sikurse 
evidentohet nga nivelet e pabarazisë gjinore, racizmit dhe diskriminimit të 
regjistruara në vitin 2024. Nevojitet marrja e masave për të parandaluar 
diskriminimin ndaj grupeve të ndryshme. Vlen të theksohet se disa 
strategji dhe plane të BE-së për barazinë do të finalizohen në vitin 2025. 
Ato përfshijnë strategji të rëndësishme lidhur me luftën kundër racizmit, 
barazinë gjinore, barazinë e komunitetit LGBTIQ dhe barazinë e komunitetit 
rom. Ndonëse këto strategji mund të jenë drejt finalizimit, mbrojtja që 
ato ofrojnë dhe nismat kundër diskriminimit të ndërmarra në kuadër të 
tyre duhet të vazhdojnë. Për të mbrojtur individët në shoqëri, zbatimi më 
rigoroz i ligjeve ekzistuese do të ishte i justifikuar duke pasur parasysh 
situatën aktuale të diskriminimit dhe racizmit.

Përveç kësaj, viti 2025 shënon 25-vjetorin e shpalljes së Kartës së të 
Drejtave Themelore të BE-së, ndërsa Konventa Evropiane për të Drejtat 
e Njeriut feston 75-vjetorin e saj. Këta përvjetorë janë një moment 
reflektimi për të riafirmuar përkushtimin dhe vendosmërinë.

Për ta përmbyllur, teksa BE-ja menaxhon sfidat që e presin, mbrojtja 
e të drejtave themelore do të jetë me rëndësi thelbësore. Pavarësisht 
prioriteteve të reja të BE-së, tensionet ekonomike dhe sociale vazhdojnë 
të jenë të pranishme. Përballë pasigurive gjeopolitike që priten për vitin 
2025, mbrojtja e të drejtave ekonomike e sociale dhe vlerave demokratike 
duhet të përbëjë prioritet.

Gjatë viteve të fundit kanë dal në pah tensione të ndryshme në shoqëri 
dhe njerëzit e të gjitha shtresave dhe përkatësive vijojnë të përballen 
me diskriminim në jetët e tyre të përditshme. Veçanërisht diskriminimi 
ndaj komuniteteve fetare, minoriteteve etnike, grave, individëve LGBTIQ 
dhe grupeve të tjera thekson nevojën imediate për përkushtim të 
vazhdueshëm ndaj luftës kundër intolerancës.

Zhvillimet e vitit 2024 tregojnë progres, pavarësisht vështirësive. Në 
nivelin e BE-së, janë ndërmarrë një sërë zhvillimesh legjislative, shumë 
prej të cilave përforcojnë masat mbrojtëse për të drejtat themelore 
ose prezantojnë masa të reja. Kjo vihet re më së shumti në fushën e 
digjitalizimit dhe në përpjekjet për mbrojtjen e të drejtave themelore si në 
internet, ashtu edhe jashtë internetit. Ndonëse përparimi teknologjik ecën 
me një ritëm të shpejtë dhe është i vështirë për t’u ndjekur, legjislacioni 
i ri për teknologjinë digjitale dhe inteligjencën artificiale është tregues i 
gatshmërisë për t’u përshtatur me shpejtësi me botën digjitale.

Veprimet e ndërmarra nga BE-ja, të përshkruara në këtë përmbledhje, 
janë tregues të përparimit për mbrojtjen e të drejtave themelore. Raporti 
kryesor trajton këto arritje dhe veprime të ndërmarra nga shtetet anëtare, 
duke përshkruar më hollësisht zhvillimet kryesore të vitit 2024. Pavarësisht 
sfidave, këto zhvillime përbëjnë hapa përpara drejt krijimit të një shoqërie 
të drejtë dhe të barabartë, të bazuar te respekti për të drejtat themelore.

Seksionet në vijim janë ekstrakte nga raporti kryesor, Fundamental Rights 
Report 2025 (Raporti për të drejtat themelore, 2025), që parashtrojnë 
opinionet e FRA-së për secilën nga fushat e mbuluara nga kapitujt. Këto 
opinione pasqyrojnë qëndrimin e FRA-së dhe thirrjen e saj drejtuar 
Komisionit Evropian, shteteve anëtare dhe aktorëve të tjerë për të 
ndërmarrë veprime praktike për adresimin e problematikave të ngritura 
në çdo kapitull.

Ky ekstrakt synon t’u ofrojë politikëbërësve, qeverive, ligjbërësve dhe 
organizatave të shoqërisë civile një përmbledhje koncize. FRA-ja është 
një burim i autorizuar dhe i besueshëm informacioni dhe pune kërkimore 
lidhur me të drejtat themelore në BE. Për këtë arsye, Fundamental Rights 
Report 2025 (Raporti për të drejtat themelore, 2025) dhe kjo përmbledhje 
shoqëruese, së bashku me opinionet e FRA-së, ofrojnë një bazë të 
dobishme provash për profesionistët e fushës dhe për të gjithë ata që 
janë të përfshirë në mbrojtjen dhe garantimin e të drejtave themelore.

OPINIONET E FRA-SË
Ky seksion paraqet opinionet e FRA-së si ekstrakte të shkëputura 
nga kapitujt e Fundamental Rights Report 2025 (Raporti për të drejtat 
themelore, 2025). Për punën kërkimore dhe provat e plota që qëndrojnë 
pas këtyre opinioneve, shihni raportin kryesor.

RESPEKTIMI I TË 
DREJTAVE THEMELORE NË 
PROCESIN ZGJEDHOR
Viti 2024 ishte një vit me shumë zgjedhje. Përveç zgjedhjeve për 
Parlamentin Evropian, u mbajtën edhe zgjedhje në nivel vendor, rajonal 
dhe kombëtar në 19 shtete anëtare, si dhe në tre vende kandidate për 
anëtarësim në BE, të cilat janë gjithashtu shtete vëzhguese pranë FRA-së.

Demokracia është një vlerë themelore e BE-së (neni 2 i Traktatit të 
Bashkimit Evropian). Zgjedhjet e lira dhe të ndershme janë një element 
thelbësor i demokracisë, por edhe një mënyrë përmes së cilës qytetarët 
ushtrojnë të drejtat e tyre themelore.

Kapitulli përkatës në Fundamental Rights Report 2025 (Raporti për të 
drejtat themelore, 2025) trajton zhvillimin e zgjedhjeve të ndershme dhe 
të sigurta, duke përfshirë edhe fushatat zgjedhore, nga pikëpamja e të 
drejtave themelore dhe duke u fokusuar në sferën në internet. Ai trajton 
gjithashtu shkallën e përfshirjes në zgjedhjet e vitit 2024.

Kapitulli propozon një sërë masash për përballimin e këtyre sfidave, me 
qëllim garantimin e sigurisë së të drejtave themelore gjatë gjithë ciklit 
zgjedhor.

Opinionet e FRA-së

E drejta e BE-së, si për shembull DSA-ja, ka filluar tashmë të zbatohet 
në lidhje me zgjedhjet, ndërsa akte të tjera legjislative të tilla si Ligji 
për Inteligjencën Artificiale dhe rregullorja për reklamimin politik, nëse 
zbatohen siç duhet në nivel kombëtar dhe në nivelin e BE-së, do të luajnë 
një rol gjithnjë e më të madh në ruajtjen e integritetit të zgjedhjeve të 
ardhshme.

Ndonëse shtetet anëtare ndërmorën masa të rëndësishme dhe Komisioni 
ndoqi një qasje proaktive për të trajtuar keqpërdorimin e mundshëm të 
platformave në internet për manipulimin e zgjedhjeve në vitin 2024, ka 
prova që tregojnë për përdorimin e keqinformimit, përdorimin në rritje 
të Inteligjencës Artificiale dhe përdorimin e teknikave të tjera për të 
ushtruar ndikim të paligjshëm në zhvillimin dhe rezultatin e zgjedhjeve 
në BE. Në fakt, një rast i tillë çoi dhe në anulimin e raundit të parë të një 
procesi zgjedhor presidencial në nivel kombëtar.

OPINIONI 1 I FRA-së
Komisioni Evropian dhe shtetet anëtare duhet 
të sigurojnë disponueshmërinë e burimeve të 
mjaftueshme për zbatimin e dispozitave të 
DSA-së, Ligjit për Inteligjencën Artificiale dhe 
rregullores për reklamimin politik. Zbatimi i leg-
jislacionit të BE-së, ndër masa të tjera, mund të 
sigurojë integritetin e zgjedhjeve të ardhshme në 
BE. Kjo mund të sigurojë mbrojtjen e zgjedhjeve 
nga manipulimi prej aktorëve të brendshëm ose 
të huaj dhe respektimin e të drejtave themelore 
të tilla si liria e shprehjes.

Shtetet anëtare të BE-së duhet të bashkëpunojnë 
me Komisionin Evropian për të siguruar shkëmbim 
të njohurive. Ata duhet të shkëmbejnë praktikat 
premtuese dhe të garantojnë adresimin e sfidave 
të reja, siç është përdorimi i Inteligjencës Arti-
ficiale. Ky bashkëpunim do t’i ndihmojë ata t’u 
përgjigjen në mënyrë më efektive sfidave që 
kanë të bëjnë me fenomene transkombëtare si 
manipulimi dhe ushtrimi i ndikimit të paligjshëm.

https://fra.europa.eu/en/publication/2025/fundamental-rights-report-2025

DSA-ja e re u kërkon platformave të mëdha në internet që operojnë në 
BE që të miratojnë masa të arsyeshme, proporcionale dhe efektive, si 
ndryshimi i sistemeve algoritmike ose i projektimit të shërbimeve të 
tyre apo modifikimi i proceseve të tyre të moderimit të përmbajtjes, 
veçanërisht në lidhje me gjuhën e paligjshme të urrejtjes ose dhunën 
kibernetike. Deri më tani, zbatimi i këtyre dispozitave është i kufizuar 
dhe mund të pengohet nga mungesa e kapaciteteve, mungesa e vullnetit 
politik dhe mungesa e pajtueshmërisë nga platformat në internet.

E drejta e BE-së kërkon kriminalizimin e disa formave dhe shprehjeve 
të racizmit dhe ksenofobisë. Gjatë zgjedhjeve të Parlamentit Evropian 
të vitit 2024 u konstatuan raste të retorikës së dëmshme, që përfshinin 
elemente të racizmit, mizogjinisë, ksenofobisë dhe diskriminimit ndaj 
myslimanëve. Incidentet e frikësimit ishin të pranishme gjatë gjithë 
fushatës dhe ndodhën më së shumti në internet, të shoqëruara edhe 
me akte dhune politike që kontribuuan në polarizimin e klimës politike.

 

OPINIONI 2 I FRA-së
Komisioni Evropian dhe shtetet anëtare të BE-së 
duhet t’i trajtojnë kërcënimet për dhunë dhe 
intimidim gjatë zgjedhjeve duke u mbështe-
tur tek e drejta e brendshme dhe ajo e BE-së. 
DSA-ja është një nga mjetet ligjore që mund të 
përdoren për trajtimin e kërcënimeve. Gjatë këtij 
procesi, ato duhet të gjejnë ekuilibrin e duhur 
midis masave të marra dhe lirisë së shprehjes 
dhe të drejtave të tjera themelore.

E drejta parësore e BE-së u jep qytetarëve të BE-së të drejtën për të 
votuar dhe për të kandiduar në zgjedhjet për Parlamentin Evropian, por 
edhe në zgjedhjet vendore në shtetin e tyre të banimit. Krahas kësaj, 
shtetet anëtare duhet të përmbushin detyrimet e tyre në kuadër të së 
drejtës ndërkombëtare për të drejtat e njeriut, duke përfshirë Konventën 
Evropiane për të Drejtat e Njeriut, e cila, në nenin 3 të Protokollit Nr. 1, 
sanksionon të drejtën për zgjedhje të lira, si dhe Konventën e Kombeve të 
Bashkuara për të Drejtat e Personave me Aftësi të Kufizuara, Konventën 
Ndërkombëtare për Eliminimin e të Gjitha Formave të Diskriminimit Racor 
dhe Konventën për Eliminimin e të Gjitha Formave të Diskriminimit ndaj 
Grave, të cilat kërkojnë heqjen e pengesave për pjesëmarrje në zgjedhje 
për shkak të aftësisë së kufizuar, gjinisë ose përkatësisë racore/etnike. 
Gjithashtu, Pakti Ndërkombëtar për të Drejtat Civile dhe Politike mbron 
të drejtën më të gjerë për pjesëmarrje politike.

Përbërja aktuale e Parlamentit Evropian tregon se anëtarësia e këtij 
parlamenti nuk i përfaqëson në mënyrë të plotë shoqëritë në aspektin 
e përfshirjes së grave, personave me aftësi të kufizuara, të rinjve dhe 
minoriteteve të tjera, siç janë personat që përfshihen në më shumë se një 
nga këto kategori apo kategori të tjera minoritare. Kjo rrezikon të ndikojë 
negativisht në legjitimitetin e tij dhe të ulë efektivitetin e punës së tij, 
duke mos bërë të mundur përfitimin nga përvojat jetësore të anëtarëve 
që përfaqësojnë të gjitha grupet e ndryshme që përbëjnë shoqërinë 
evropiane. Këto shqetësime nuk janë të kufizuara vetëm në nivel BE-je, 
por në disa kontekste paraqesin sfida edhe në nivelet kombëtare dhe 
nënkombëtare.

OPINIONI 3 I FRA-së
Shtetet anëtare të BE-së duhet të përdorin mje-
tet e tyre ligjore dhe politike në nivel kombëtar 
për të rritur shkallën e përfshirjes së organeve 
të zgjedhura në BE.

Shtetet anëtare duhet të marrin në konsideratë 
miratimin e masave me fuqi ligjore detyruese, siç 
janë kuotat gjinore ose kushtëzimi i financimit të 
partive politike dhe/ose fushatave me marrjen e 
masave për nxitjen e barazisë dhe të përfshirjes. 
Ato duhet të adresojnë seksizmin, racizmin dhe 
diskriminimin e lidhur me veprimtaritë politike, 
duke përfshirë ato në internet. Shtetet anëtare 
duhet të kërkojnë ndihmën e Komisionit Evro-
pian, të shkëmbejnë praktikat premtuese dhe 
të kërkojnë këshillim nga ekspertët dhe grupet 
përkatëse të shoqërisë civile për të siguruar që 
masat që ato miratojnë të jenë njëkohësisht të 
drejta dhe efektive.

Si vetë BE-ja, ashtu edhe shtetet e saj anëtare, kanë detyrimin të zbatojnë 
Konventën e OKB-së për të Drejtat e Personave me Aftësi të Kufizuara, 
e cila u garanton këtyre personave të drejta politike dhe mundësinë për 
t’i ushtruar ato në mënyrë të barabartë me të tjerët. Mundësitë e 
pjesëmarrjes së personave me aftësi të kufizuara në jetën politike janë 
shtuar gjatë dekadës së fundit. 

Megjithatë, siç konstaton FRA-ja në raportin e saj të vitit 2024, për 
pjesëmarrjen në politikë të personave me aftësi të kufizuara, bazuar në 
tregues të zhvilluar nga vetë FRA-ja, ekzistojnë ende pengesa që kanë 
të bëjnë me kapacitetin ligjor për pjesëmarrjen e tyre. Këtu përfshihen 
pengesat për të votuar për personat me aftësi të kufizuar në të parë, në 
të dëgjuar dhe në të kuptuar, mungesa e mbledhjes së të dhënave mbi 
qasjen në ndërtesa, mungesa e qasjes në internet dhe vështirësitë për 
të ndjekur mbulimin mediatik privat të zgjedhjeve. Problemet me qasjen 
në qendrat e votimit nga personat me aftësi të kufizuar duket se kanë 
vazhduar edhe gjatë vitit 2024 në një sërë shtetesh anëtare.

OPINIONI 4 I FRA-së
Shtetet anëtare të BE-së duhet të heqin kufizimet 
mbi të drejtën për të votuar dhe për të kandiduar 
në zgjedhje dhe të sigurojnë që mjediset e votimit 
dhe materialet zgjedhore të jenë plotësisht të 
qasshme për personat me aftësi të kufizuara. Ata 
duhet të rrisin ndërgjegjësimin për të drejtat dhe 
të ofrojnë më shumë mundësi për pjesëmarrje në 
politikë. Shtetet anëtare duhet të përmirësojnë 
mënyrën se si matet pjesëmarrja politike e per-
sonave me aftësi të kufizuar. Për këtë, ata duhet 
të bazohen te treguesit e zhvilluar nga FRA-ja.

MBROJTJA EFEKTIVE E GRAVE 
VIKTIMA TË DHUNËS
Dhuna ndaj grave mbetet një realitet i përhapur në Evropë dhe viktimat 
vazhdojnë të hasin vështirësi për sigurimin e mbrojtjes dhe qasjen në 
drejtësi.

Kapitulli përkatës në Fundamental Rights Report 2025 (Raporti për të 
drejtat themelore, 2025) jep një përmbledhje dhe analizë të të dhënave 
më të fundit të BE-së mbi përhapjen dhe natyrën e dhunës me bazë 
gjinore, bazuar te të dhëna anketash nga Eurostat, FRA dhe Instituti 
Evropian për Barazi Gjinore, të publikuara në vitin 2024.

Krahas të dhënave empirike, kapitulli përshkruan zhvillimet përkatëse 
ligjore dhe politike si në nivelin ndërkombëtar, ashtu edhe në atë kombëtar. 
Një arritje mjaft e rëndësishme ishte miratimi i direktivës së BE-së për 
luftën kundër dhunës ndaj grave dhe dhunës në familje në maj të vitit 
2024.

Dhuna kibernetike ndaj grave theksohet në disa pjesë të kapitullit si një 
shembull konkret i dhunës ndaj grave.

Opinionet e FRA-së

Konventa e Stambollit, direktiva për të drejtat e viktimave (VRD) dhe 
direktiva e miratuar së fundmi për luftën kundër dhunës ndaj grave 
(VAW) dhe dhunës në familje përmbajnë, që të gjitha, kërkesa, të cilat 
i detyrojnë shtetet anëtare të miratojnë masa të posaçme për të lehtësuar 
raportimin nga gratë viktima të dhunës (nenet 27 dhe 28 të Konventës 
së Stambollit; nenet 4-5 të VRD-së; neni 14 i direktivës VAW), si dhe 
kërkesa për të mbrojtur dhe mbështetur gratë viktima të dhunës (nenet 
18-25 të Konventës së Stambollit; nenet 8-9 të VRD-së; nenet 15-21 dhe 
25-33 të direktivës VAW).

Anketa më e fundit në nivelin e BE-së, e realizuar nga Eurostat, FRA 
dhe Instituti Evropian për Barazinë Gjinore, tregon se dhuna ndaj grave 
mbetet mjaft e përhapur. Në të njëjtën kohë, ajo tregon se vetëm 13,9 % 
e grave që kanë përjetuar dhunë fizike ose kërcënime, dhe/ose dhunë 
seksuale, e kanë raportuar përvojën e tyre në polici. Në një kontekst më 
të gjerë, 26,7% e grave kanë kontaktuar shërbimet e kujdesit shëndetësor, 
shërbimet sociale ose shërbime të tjera mbështetëse apo policinë pas 
një incidenti dhune.

Raportimi i pamjaftueshëm ka një sërë arsyesh, duke përfshirë një 
mungesë besimi se policia do ta hetojë çështjen. Kjo do të thotë se gratë 
viktima të dhunës shpeshherë nuk arrijnë të kenë qasje në mbështetje 
dhe mbrojtje. Normat vazhdimisht të ulëta të raportimit të dhunës pranë 
policisë dhe autoriteteve të tjera ngrenë pikëpyetje lidhur me efektivitetin 
e autoriteteve kombëtare për hetimin dhe ndëshkimin e këtij lloj krimi, 
pasi gratë nuk ndihen të sigurta për të raportuar dhunën dhe për të 
kërkuar drejtësi.

OPINIONI 1 I FRA-së
Shtetet anëtare të BE-së duhet të fuqizojnë 
strukturat që lehtësojnë raportimin e krimit dhe 
ofrojnë mbështetje për gratë viktima të dhunës, 
në përputhje me detyrimet e tyre ligjore. Për 
shembull, ato duhet të krijojnë mundësi alterna-
tive për raportim, si raportimi përmes palëve të 
treta, dhe të shpërndajnë në mënyrë proaktive 
informacione mbi mbështetjen dhe shërbimet. 
Policia dhe shërbimet e tjera publike duhet të 
trajnohen për të reaguar në mënyrë të përsh-
tatshme ndaj viktimave, për t’i inkurajuar gratë 
që t’i raportojnë krimet, të përdorin shërbimet 
mbështetëse dhe të kenë qasje në drejtësi. Tra-
jnimi duhet të mbulojë edhe trajtimin e rasteve 
të dhunës kibernetike.

Neni 36 i Konventës së Stambollit u kërkon shteteve palë të kriminalizojnë 
aktet me natyrë seksuale që ndodhin pa pëlqimin e njërit prej personave 
të përfshirë. Pëlqimi duhet të jepet vullnetarisht dhe të vlerësohet në 
kontekstin e rrethanave përkatëse. Shtetet anëtare po përdorin gjithnjë 
e më shumë përkufizime të bazuara te pëlqimi për dhunën seksuale. 
Në Fundamental Rights Report 2023 (Raporti për të drejtat themelore, 
2023), FRA-ja theksoi se disa shtete anëtare kishin miratuar legjislacion 
të ri dhe propozime legjislative në këtë drejtim. Në vitin 2024, tri shtete 
anëtare përfshinë tek e drejta e tyre e brendshme përkufizime të bazuara 
te pëlqimi për dhunën seksuale.

Kjo është në pajtim me konceptet bashkëkohore të dhunës seksuale, 
të cilat nuk mbështeten te forca ose karakteristikat e ngjashme. Rasti 
“Pelicot” në Francë, ku bëhej fjalë për përdhunim të përsëritur dhe abuzim 
seksual ndaj një gruaje të pavetëdijshme, ndezi një debat global, duke 
theksuar nevojën për përkufizime të bazuara te pëlqimi për dhunën 
seksuale.

OPINIONI 2 I FRA-së
Shtetet anëtare të BE-së që kanë ratifikuar 
Konventën e Stambollit duhet të kriminalizojnë 
dhunën seksuale duke përdorur përkufizime të 
bazuara te pëlqimi për përdhunimin dhe format 
e tjera të dhunës seksuale. FRA-ja e rithekson 
këtë thirrje të paraqitur më parë në Fundamen-
tal Rights Report 2023 (Raporti për të drejtat 
themelore, 2023).

Direktiva e sapomiratuar për luftën kundër dhunës ndaj grave dhe dhunës 
në familje përmban dispozita specifike për kriminalizimin e formave të 
dhunës kibernetike (nenet 5-8). Ajo përmban gjithashtu kërkesa në lidhje 
me raportimin në internet të krimeve kibernetike (neni 14), sigurimin e 
provave elektronike (neni 15) dhe masat për heqjen e materialeve të 
caktuara në internet (neni 23). DSA-ja, e cila hyri në fuqi në vitin 2024, 
mund të ndihmojë në luftën kundër dhunës kibernetike, si për shembull 
përmes urdhrave për të marrë masa ndaj përmbajtjeve të paligjshme 
(neni 9) dhe mekanizmave të njoftimit dhe veprimit që mund të përdoren 
për të raportuar përmbajtje potencialisht të paligjshme (neni 16).

Një raport i FRA-së i vitit 2023 mbi moderimin e përmbajtjeve në internet 
evidentoi nivele të larta mizogjinie. Anketa e FRA-së e vitit 2014 mbi 
dhunën ndaj grave konstatoi se një në pesë gra në moshë të re (të 
moshave 18 deri në 29 vjeç) kishin përjetuar ngacmim seksual kibernetik. 
Këto gjetje mbështeten edhe nga të dhënat më të fundit të Eurostat, të 
cilat tregojnë se gratë në moshë të re kanë më shumë gjasa të përballen 
me mesazhe armiqësore të drejtuara ndaj individëve për shkak të gjinisë 
së tyre.

Në disa shtete anëtare, janë kryer ose janë duke u kryer kërkime për të 
kuptuar më mirë sfidat në adresimin e formave të dhunës kibernetike 
brenda sistemeve të tyre ligjore, duke i hapur rrugë përfshirjes së 
dispozitave të direktivës për luftën kundër dhunës ndaj grave dhe 
dhunës në familje. Në disa shtete të tjera, janë ndërmarrë hapa për 
miratimin ose ndryshimin e legjislacionit për kriminalizimin e formave 
të dhunës kibernetike.

OPINIONI 3 I FRA-së
Shtetet anëtare të BE-së duhet të rishikojnë ligjet 
dhe politikat e tyre për t’u siguruar se i përm-
bushin kërkesat e direktivës për luftën kundër 
dhunës ndaj grave dhe dhunës në familje. Ato 
duhet t’i transpozojnëpa vonesë dhe t’u kushtojnë 
vëmendje të veçantë kërkesave për alternativat 
e raportimit në internet, sigurimin e provave el-
ektronike dhe masat për heqjen e materialeve 
të caktuara në internet.

ZBATIMI DHE PËRDORIMI I 
KARTËS NË NIVEL KOMBËTAR
Komisioni Evropian po monitoron ndikimet e shpenzimeve të BE-së tek të 
drejtat themelore. Raporti i tij vjetor për vitin 2024 mbi zbatimin e Kartës 
së të Drejtave Themelore të Bashkimit Evropian vuri në dukje financimin 
e veprimtarive të lidhura me të drejtat themelore dhe nevojën për të 
respektuar Kartën gjatë përdorimit të fondeve të BE-së. Në nivel kombëtar, 
mbetet për t’u parë sesi do të përdoren mekanizmat e monitorimit dhe të 
ankimit për të siguruar që të gjitha veprimtaritë e financuara nga BE-ja 
të jenë plotësisht në përputhje me Kartën. Gjithashtu, ka hapësirë për 
më shumë fokus te zbatimi i Kartës edhe në kontekste të tjera.

Opinionet e FRA-së

Shtetet anëtare po përdorin qasje të ndryshme për zbatimin e rregullores 
së dispozitave të përbashkëta, duke përfshirë dispozitat e saj lidhur me 
Kartën. Provat tregojnë se ekziston një nevojë për ngritje të mëtejshme 
të kapaciteteve për aktorët e të drejtave themelore të përfshirë në 
proces, në mënyrë që të sigurohet shfrytëzimi i plotë i procedurave 
të disponueshme dhe përdorimi i fondeve të BE-së të mbuluara nga 
rregullorja në përputhje të plotë me Kartën.

OPINIONI 1 I FRA-së
Komisioni Evropian duhet t’i nxisë shtetet 
anëtare të BE-së që të ndajnë praktikat më 
të mira për zbatimin e kushteve mundësuese 
horizontale të Kartës, të parashikuara në rreg-
ulloren e dispozitave të përbashkëta. Kjo duhet 
bërë me pjesëmarrjen e organeve kombëtare 
kompetente për të drejtat themelore.

OPINIONI 2 I FRA-së
Shtetet anëtare të BE-së duhet të vijojnë të 
ofrojnë trajtim lidhur me Kartën për admin-
istratat publike të përfshira në menaxhimin e 
fondeve të BE-së.

Shtetet anëtare duhet të rrisin ndërgjegjësimin 
për mekanizmat e ankimit të disponueshme 
në sistemet e tyre kombëtare, për të siguruar 
respektimin e Kartës në zbatimin e fondeve 
të BE-së.

Në kontekstin e marrjes në konsideratë të të drejtave themelore gjatë 
procedurës legjislative në shtetet anëtare janë raportuar vështirësi 
lidhur me përfshirjen e institucioneve kombëtare për të drejtat e njeriut, 
organeve për barazi dhe institucioneve të Avokatit të Popullit. Këto duket 
se lidhen me mungesën e kohës së mjaftueshme për konsultim me këto 
institucione, mungesën e burimeve dhe mungesën e mënyrave efektive 
për të marrë parasysh opinionet e tyre gjatë konsultimeve. 

OPINIONI 3 I FRA-së
Shtetet anëtare të BE-së duhet të sigurojnë që 
gjatë shqyrtimit të të drejtave themelore në 
procesin legjislativ, institucionet kombëtare 
për të drejtat e njeriut, organet për barazi dhe 
institucionet e Avokatit të Popullit të marrin 
pjesë në mënyrë efektive dhe të konsultohen 
në mënyrë domethënëse. Kjo përfshin, për 
shembull, sigurimin në kohë të informacionit 
mbi propozimet legjislative, dhënien e kohës 
së mjaftueshme për të dhënë komente mbi 
propozimet dhe dhënien e përshtypjeve kur 
komentet nuk merren parasysh.

Ndërgjegjësimi dhe trajnimi mbi Kartën po lulëzojnë falë mundësive të 
financuara nga BE-ja, por midis shteteve anëtare vazhdojnë të ekzistojnë 
diferenca për nivelin e njohjes së Kartës. Duket se ka pasur vetëm pak 
nisma për promovimin e Kartës mes administratave publike, veçanërisht 
në nivelin nënkombëtar. 

OPINIONI 4 I FRA-së
Shtetet anëtare të BE-së duhet të intensifikojnë 
përpjekjet e tyre për të promovuar zbatimin e 
Kartës në të gjitha nivelet e administratës publike, 
duke përfshirë nivelin nënkombëtar. Ato duhet të 
zhvillojnë veprimtari për rritjen e ndërgjegjësimit 
dhe trajnime, duke marrë shkas nga 25-vjetori i 
shpalljes së Kartës.

OPINIONI 5 I FRA-së
Komiteti Evropian i Rajoneve mund të konsultojë 
anëtarët e tij dhe të shqyrtojë mundësi për in-
tensifikimin e zbatimit të Kartës në nivel rajonal 
dhe kombëtar.

OPINIONI 6 I FRA-së
Komisioni Evropian duhet të vazhdojë të financojë 
trajnime dhe ngritje kapacitetesh lidhur me Kartën 
për autoritetet kombëtare, rajonale dhe vendore. 
Ai duhet të vijojë të nxisë integrimin e Kartës në 
trajnimet për të drejtat e njeriut të zhvilluara nga 
institucionet kombëtare për të drejtat e njeriut, 
shoqëria civile dhe rrjetet e profesionistëve ligjorë 
si ndërmjetës të rëndësishëm. Pikat e kontaktit 
për Kartën mund të luajnë një rol në këto përp-
jekje për ndërgjegjësim.

(i disponueshëm në të 24 gjuhët zyrtare të BE-së dhe 
në shqip, maqedonisht dhe serbisht) 

Raportet e mëparshme vjetore të FRA-së për sfidat dhe 
arritjet lidhur me të drejtat themelore në Bashkimin 
Evropian janë të disponueshme në faqen zyrtare të 
FRA-së (të disponueshme në anglisht dhe pjesërisht në 
frëngjisht).

